
তথ্যবিবরণী                                                                                                        নম্বর : ৬১২৬
শেখ হাসিনার নেতৃত্বে পররাষ্ট্রনীতিতে সরকার সফল
                                             -- পররাষ্ট্রমন্ত্রী

ঢাকা, ১৪ পৌষ (২৯ ডিসেম্বর) :
পররাষ্ট্র মন্ত্রী ড. এ কে আব্দুল মোমেন বলেছেন, বঙ্গবন্ধুকন্যা রাষ্ট্রনায়ক শেখ হাসিনার নেতৃত্বে সরকার যে পররাষ্ট্রনীতি গ্রহণ করেছে তাতে সফল হয়েছে। বিশেষ করে বঙ্গবন্ধুর জন্মশতবার্ষিকী ও স্বাধীনতার সুবর্ণজয়ন্তী উপলক্ষ্যে বিশ্বের প্রায় দুইশত ছত্রিশটি দেশের স্বনামখ্যাত ব্যক্তিত্ব, একশত চুরানব্বইটি দেশের রাষ্ট্র ও সরকার প্রধানগণ বাংলাদেশের অভূতপূর্ব উন্নয়নের জন্য প্রধানমন্ত্রী শেখ হাসিনার ভূয়সী প্রশংসা করেছেন।

মন্ত্রী আজ সিলেটের ঐতিহাসিক রেজিস্ট্রারি মাঠে তাঁকে প্রদত্ত নাগরিক সংবর্ধনা অনুষ্ঠানে প্রধান অতিথির বক্তব্যে এসব কথা বলেন। সিলেটের সার্বিক উন্নয়নে অবিস্মরণীয় অবদানের জন্য সিলেট সিটি কর্পোরেশন আয়োজিত এই নাগরিক সংবর্ধনা অনুষ্ঠানে সিলেট সিটি কর্পোরেশনের পক্ষ হতে তাঁকে অভ্যর্থনা জানান মেয়র আরিফুল হক চৌধুরী।
ড. মোমেন বলেন, প্রধানমন্ত্রী শেখ হাসিনা সিলেটের জন্য উন্নয়নের প্রকল্প হাতে নিয়েছেন। সিলেটবাসী এজন্য প্রধানমন্ত্রীর প্রতি কৃতজ্ঞতা প্রকাশ করায় তিনি সিলেটবাসীর প্রতি ধন্যবাদ জানান।

নাগরিক সংবর্ধনা অনুষ্ঠানে বক্তারা বলেন, পররাষ্ট্র মন্ত্রী ড. মোমেনের উদ্যোগে ছোট আয়তনের সিলেট সিটি কর্পোরেশনের এলাকা বর্তমানে আড়াই গুণ বৃদ্ধি পেয়েছে। সিলেটবাসীর জীবনমানের উন্নয়নে ড. মোমেনের উদ্যোগ ও ভূমিকা তুলে ধরে বক্তারা বলেন, সিলেট মহানগরকে এশিয়ার অন্যতম আকর্ষণীয় ও মডেল শহরে রূপান্তর করতে পররাষ্ট্র মন্ত্রী নির্দেশনায় অনেকগুলো প্রকল্প গ্রহণ ও বাস্তবায়ন করা হচ্ছে। ওসমানী আন্তর্জাতিক বিমানবন্দরের উন্নয়ন, সিলেট শহরের সড়কের পাশে ওয়াকওয়ে নির্মাণ, হাসপাতালের উন্নয়ন, ব্যবসা-বাণিজ্যের উন্নয়নসহ ঢাকা-সিলেট মহাসড়ক ৬-লেনে উন্নীত করতে পররাষ্ট্রমন্ত্রী ড. মোমেন যে ভূমিকা পালন করেছেন তার জন্য সিলেটবাসীর পক্ষ থেকে কৃতজ্ঞতা প্রকাশ করেন বক্তারা।

অন্যান্যের মধ্যে বাংলাদেশ আওয়ামী লীগের সাংগঠনিক সম্পাদক শফিউল আলম নাদেল, সিলেট সিটি কর্পোরেশনের মেয়র আরিফুল হক চৌধুরী, সিলেট চেম্বার অভ্‌ কমার্স এন্ড ইন্ডাস্ট্রিজের সভাপতি তাহমিন আহমেদ, সিলেট জেলা আইনজীবী সমিতির সভাপতি এডভোকেট এটিএম ফয়েজ উদ্দিন, সিলেট প্রেস ক্লাবের সভাপতি ইকবাল সিদ্দিকী, সিলেট অনলাইন প্রেস ক্লাবের সভাপতি মুহিত চৌধুরী বক্তব্য রাখেন।
#
সৈকত/পাশা/নাইচ/এনায়েত/রফিকুল/মাহমুদ/শামীম/২০২১/২১১০  ঘণ্টা 
তথ্যবিবরণী                                                                                                                         নম্বর : ৬১২৫
বঙ্গবন্ধুর নেতৃত্বেই বাঙালি জাতির হাজার বছরের পরাধীনতার অবসান ঘটেছে
                                                                      -- সংস্কৃতি প্রতিমন্ত্রী
কিশোরগঞ্জ, ১৪ পৌষ (২৯ ডিসেম্বর) :


সংস্কৃতি প্রতিমন্ত্রী কে এম খালিদ বলেছেন, বাঙালি জাতির হাজার বছরের ইতিহাসে এ ভূখণ্ড কোনকালে বাঙালি শাসন করতে পারেনি। দীর্ঘ শোষণ, বঞ্চনা ও পরাধীনতার ইতিহাসে মাঝে মাঝে তিতুমীর, সূর্যসেন, প্রীতিলতা প্রমুখ স্বাধীনতা সংগ্রামী-বিপ্লবীদের মাধ্যমে স্বাধিকার ও স্বাধীনতা আন্দোলন দানা বাঁধলেও তাঁরা কেউ চূড়ান্ত বিজয় তথা স্বাধীনতা এনে দিতে পারেননি। একমাত্র জাতির পিতা বঙ্গবন্ধু শেখ মুজিবুর রহমানের নেতৃত্বে বাঙালি জাতি বহুল কাক্সিক্ষত স্বাধীনতা অর্জন করে। তাঁর নেতৃত্বেই বাঙালি জাতির হাজার বছরের পরাধীনতার অবসান ঘটেছে।

প্রতিমন্ত্রী আজ কিশোরগঞ্জ সদর উপজেলার যশোদল ইউনিয়নের ‘ঐতিহাসিক বড়ইতলা শহিদ স্মৃতি সৌধ চত্বরে’ ঐতিহাসিক বড়ইতলা বধ্যভূমি পরিদর্শন এবং এ উপলক্ষ্যে কিশোরগঞ্জ মুক্তিযোদ্ধা যুব কমান্ড আয়োজিত সুধী সমাবেশে প্রধান অতিথির বক্তব্যে এসব কথা বলেন।

প্রধান অতিথি বলেন, শুধুমাত্র জাতির পিতার নেতৃত্বে ও তাঁর আহ্বানে সাড়া দিয়ে মহান মুক্তিযুদ্ধের মাধ্যমে এদেশ স্বাধীন হয়েছে। কোন মেজরের আহ্বানে এদেশ স্বাধীন হয়নি। সংস্কৃতি প্রতিমন্ত্রী বলেন, ১৯৭১ সালের ১৩ অক্টোবর আজকের এ সমাবেশের স্থানে (বড়ইতলা) পাক হানাদার বাহিনী কর্তৃক ৩৬০ জন মুক্তিযোদ্ধাকে হত্যা করা হয়েছিল যা পাকবাহিনীর নৃশংসতার স্বাক্ষর বহন করে। তিনি বলেন, মহান মুক্তিযুদ্ধের সময় পাকবাহিনী শুধু ধর্ম দেখে মানুষ হত্যা করেনি। তারা ধর্ম-বর্ণ নির্বিশেষে সকল সম্প্রদায়ের মানুষকে হত্যা করেছিল। এদেশের স্বাধীনতার জন্য সকল ধর্মের মানুষ আত্মত্যাগ করেছে।

প্রতিমন্ত্রী এর আগে কিশোরগঞ্জ জেলার কটিয়াদী উপজেলার মসূয়া ইউনিয়নে অবস্থিত প্রয়াত অস্কারবিজয়ী চলচ্চিত্র নির্মাতা সত্যজিৎ রায়ের পৈত্রিক বাড়ি এবং করিমগঞ্জ উপজেলার কাদিরজঙ্গল ইউনিয়নের জঙ্গলবাড়ি গ্রামে অবস্থিত ঈশা খাঁর জঙ্গলবাড়ি দুর্গ পরিদর্শন করেন।

প্রতিমন্ত্রী পরে কিশোরগঞ্জ জেলা শিল্পকলা একাডেমি মিলনায়তনে বিজয়ের সুবর্ণজয়ন্তী উপলক্ষ্যে কিশোরগঞ্জ মুক্তিযোদ্ধা যুব কমান্ড আয়োজিত ‘বীর মুক্তিযোদ্ধা সংবর্ধনা প্রদান’ অনুষ্ঠানে প্রধান অতিথির বক্তব্য রাখেন। 


কিশোরগঞ্জ মুক্তিযোদ্ধা যুব কমান্ড এর সভাপতি এডভোকেট সৈয়দ আশফাকুল ইসলাম টিটু'র সভাপতিত্বে অনুষ্ঠানে শুভেচ্ছা বক্তব্য রাখেন কিশোরগঞ্জ জেলা পরিষদের চেয়ারম্যান বীর মুক্তিযোদ্ধা এডভোকেট জিল্লুর রহমান, কিশোরগঞ্জ জেলা আওয়ামী লীগের সাধারণ সম্পাদক এডভোকেট এম এ আফজাল প্রমুখ।
#
ফয়সল/পাশা/নাইচ/এনায়েত/রফিকুল/মাহমুদ/জয়নুল/২০২১/২০৫৫ঘণ্টা  

তথ্যবিবরণী                                                                                                                        নম্বর : ৬১২৪
রাষ্ট্রপতির সাথে প্রধান বিচারপতির সাক্ষাৎ
ঢাকা, ১৪ পৌষ (২৯ ডিসেম্বর) :


রাষ্ট্রপতি মোঃ আবদুল হামিদের সাথে আজ বঙ্গভবনে প্রধান বিচারপতি সৈয়দ মাহমুদ হোসেন বিদায়ি সাক্ষাৎ করেন।

রাষ্ট্রপতির প্রেস সচিব মোঃ জয়নাল আবেদীন ব্রিফিংয়ে জানান সাক্ষাৎকালে বিদায়ি প্রধান বিচারপতি দায়িত্ব পালনে সার্বিক সহযোগিতা প্রদানের জন্য রাষ্ট্রপতির প্রতি কৃতজ্ঞতা জানান।

রাষ্ট্রপতি মোঃ আবদুল হামিদ সফলভাবে দায়িত্ব পালনের জন্য তাকে ধন্যবাদ জানান।

করোনাকালে ভার্চুয়াল পদ্ধতিতে বিচার কার্যক্রম পরিচালনাসহ বিচার বিভাগের উন্নয়নে বিদায়ি প্রধান বিচারপতির সৈয়দ মাহমুদ হোসেনের নেয়া পদক্ষেপের প্রশংসা করেন রাষ্ট্রপতি।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম এবং সচিব সংযুক্ত মোঃ ওয়াহিদুল ইসলাম খান এ সময় উপস্থিত ছিলেন।
#
ইমরানুল/পাশা/নাইচ/এনায়েত/সঞ্জীব/মাহমুদ/জয়নুল/২০২১/২১১৫ঘণ্টা  

তথ্যবিবরণী                                                                                                                       নম্বর:  ৬১২৩
রাষ্ট্রপতির সাথে বাংলাদেশ ন্যাশনালিস্ট ফ্রন্ট এবং ইসলামী ঐক্যজোটের প্রতিনিধিদলের সাক্ষাৎ 

ঢাকা, ১৪ পৌষ (২৯ ডিসেম্বর) :

রাষ্ট্রপতি মোঃ আবদুল হামিদের সঙ্গে আজ বঙ্গভবনের দরবার হলে নির্বাচন কমিশন গঠন বিষয়ে বাংলাদেশ ন্যাশনালিস্ট ফ্রন্ট- বিএনএফ এর প্রসিডেন্ট এস এম আবুল কালাম আজাদের নেতৃত্বে ৭ সদস্যের একটি প্রতিনিধিদল আলোচনায় অংশ নেয়।
প্রতিনিধিদলকে বঙ্গভবনে স্বাগত জানিয়ে রাষ্ট্রপতি বলেন, গ্রহণযোগ্য একটি নির্বাচন কমিশন যাতে গঠন করা যায় সে জন্য রাজনৈতিক দলগুলোর সুচিন্তিত মতামত খুবই গুরুত্বপূর্ণ। গণতন্ত্রের স্বার্থে রাজনীতিতে আর্থিক বিষয়কে প্রাধান্য না দিয়ে নেতাকর্মীদের ত্যাগ-তিতিক্ষা এবং দলের নীতি-আদর্শকে মূল্যায়ন করতে হবে। গণতন্ত্রকে কেবল নির্বাচনের মধ্যে সীমাবদ্ধ না রেখে প্রতিনিয়ত চর্চার মাধ্যমে ছড়িয়ে দিতে হবে। রাষ্ট্রপতি এ ব্যাপারে  জনগণকে উদ্বুদ্ধ করতে রাজনৈতিক দলগুলোকে উদ্যোগ নেওয়ার আহ্বান জানান।

বিএনএফ এর প্রতিনিধিদল নির্বাচন কমিশন গঠনে রাজনৈতিক দলগুলোর সাথে আলোচনার উদ্যোগ নেয়ার জন্য রাষ্ট্রপতিকে কৃতজ্ঞতা ও ধন্যবাদ জানান। মতবিনিময়কালে তারা তিন দফা প্রস্তাব উপস্থাপন করেন। তারা সার্চ কমিটির মাধ্যমে নির্বাচন কমিশন গঠন এবং সংবিধানের ৫৬ অনুচ্ছেদ অনুযায়ী প্রধানমন্ত্রীর নেতৃত্বে নির্বাচনকালীন সরকার গঠনের প্রস্তাব দেন।

পরে রাষ্ট্রপতির সঙ্গে নির্বাচন কমিশন গঠন বিষয়ে ইসলামী ঐক্যজোটের চেয়ারম্যান মাওলানা আবুল হাসানাত আমিনীর নেতৃত্বে ৭ সদস্যের একটি প্রতিনিধিদল আলোচনায় অংশ নেয়।
প্রতিনিধিদল নির্বাচন কমিশন গঠনে স্থায়ী আইন প্রণয়নসহ চার দফা প্রস্তাব পেশ করেন। তারা সাংবিধানিক পদে থাকার জন্য গ্রহণযোগ্য ও ঈমানদার ব্যক্তিদের নিয়ে অনুসন্ধান কমিটি গঠনের প্রস্তাব করেন এবং কমিটিতে একজন শীর্ষ আলেমকে অন্তর্ভুক্তির প্রস্তাব করেন। তারা সংবিধানের ১২৬ অনুচ্ছেদ অনুযায়ী নির্বাহী বিভাগ নির্বাচন কমিশনকে পূর্ণ সহযোগিতা করবে এটা নিশ্চিত করার কথা বলেন। তারা বলেন, অবাধ ও সুষ্ঠু নির্বাচন করতে হলে নির্বাচন কমিশনকে নিরপেক্ষ রাখতে হবে। এক্ষেত্রে নির্বাচন কমিশনে রাজনৈতিক বিবেচনায় কেউ যাতে নিয়োগ না পান তা নিশ্চিত করতে হবে।
রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এসময় উপস্থিত ছিলেন।
#

ইমরানুল/পাশা/সাহেলা/রাহাত/এনায়েত/সঞ্জীব/মাহমুদ/রেজাউল/২০২১/১৯৩৮ ঘণ্টা

স্বাধীনতা বাঙালি জাতির শ্রেষ্ঠ বীরত্বের ইতিহাস 

                                    --বস্ত্র ও পাট মন্ত্রী
ঢাকা, ১৪ পৌষ (২৯ ডিসেম্বর) :
বস্ত্র ও পাট মন্ত্রী গোলাম দস্তগীর গাজী, বীরপ্রতীক বলেছেন, স্বাধীনতা বাঙালি জাতির হাজার বছরের শ্রেষ্ঠ বীরত্বের ইতিহাস। স্বাধীনতার জন্য শহিদ সকল বীর মুক্তিযোদ্ধাকে বাঙালি জাতি চিরকাল শ্রদ্ধাভরে স্মরণ করবে । 

আজ রাজধানীর ঢাকা কমার্স কলেজ কতৃর্ক জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী ও স্বাধীনতার সুবর্ণজয়ন্তী উদ্‌যাপন উপলক্ষ্যে আয়োজিত অনুষ্ঠানে মন্ত্রী এসব কথা বলেন।

 

মন্ত্রী ঢাকা কমার্স কলেজের শিক্ষার্থীদের মু্ক্তিযুদ্ধের বীরত্বের ইতিহাস শোনাতে গিয়ে বলেন, জাতির পিতা বঙ্গবন্ধু শেখ মুজিবুর রহমান দেশকে স্বাধীনতা এনে দিতে সারা জীবন সংগ্রাম করেছেন। কিন্তু বাংলাদেশ স্বাধীনতার পর, তিনি দেশকে অর্থনৈতিকভাবে মুক্তি দেওয়ার সময় পাননি। এখন, তাঁর অসমাপ্ত কাজটি তাঁরই সুযোগ্য কন্যা প্রধানমন্ত্রী শেখ হাসিনা দক্ষতার সঙ্গে করে যাচ্ছেন।

 

মন্ত্রী আরো বলেন, স্বাধীনতার সুর্বণজয়ন্তীতে প্রধানমন্ত্রী শেখ হা‌সিনার নেতৃত্বে বাংলাদেশ সমৃদ্ধির পথে এগিয়ে যাচ্ছে। বঙ্গবন্ধুর স্বপ্নের উন্নত সোনার বাংলা গড়তে দেশের উন্নয়ন কর্মকাণ্ড ও সেবায় নতুন মাত্রা সংযোজন করা হয়েছে।
এসময় সংসদ সদস্য আগা খান মিন্টু, ঢাকা কমার্স কলেজের গভর্নিং বডির চেয়ারম্যান প্রফেসর সফিক আহম্মেদ সিদ্দিকসহ ঢাকা কমার্স কলেজের শিক্ষক ও শিক্ষার্থীবৃন্দ উপস্থিত ছিলেন। 
 
#

সৈকত/পাশা/সাহেলা/রাহাত/এনায়েত/সঞ্জীব/মাহমুদ/শামীম/২০২১/ ১৮৫৫ ঘণ্টা 

চার লাখের বেশি নারী ভিজিডি উপকারভোগী পুষ্টি চাল পাচ্ছে
                                 -- মহিলা ও শিশু বিষয়ক প্রতিমন্ত্রী
ঢাকা, ১৪ পৌষ (২৯ ডিসেম্বর) :


মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, স্বাধীনতার সুবর্ণজয়ন্তী উপলক্ষ্যে দেশের ১৮৯টি উপজেলায় চার লাখ একত্রিশ হাজার নারী ভালনারেবল গ্রুপ ডেভেলপমেন্ট (ভিজিডি) উপকারভোগীর মাঝে পুষ্টি চাল বিতরণ করছে মহিলা ও শিশু বিষয়ক মন্ত্রণালয়। পর্যায়ক্রমে দশ লাখ চল্লিশ হাজার নারী ভিজিডি উপকারভোগীদের পুষ্টি চাল প্রদান করা হবে। পরিবার প্রতি পাঁচজন করে মোট পঁচিশ লাখ মানুষ পুষ্টি চালের সুবিধায় এসেছে। প্রতিটি পরিবার মাসে ৩০ দশমিক ৩০ কেজি পুষ্টি চাল পাচ্ছে।

প্রতিমন্ত্রী  ইন্দিরা বলেন, সাধারণ চালের  সাথে ভিটামিন-এ, বি১, বি১২, বি৯, আয়রন ও জিঙ্ক উপাদান সমৃদ্ধ করে দানাদার চাল বা কার্নেল উৎপাদন করা হয়। পরে সাধারণ চালের সাথে ১০০:১ অনুপাতে ১০০ কেজি সাধারণ চালে সাথে ১ কেজি কার্নেল মিশিয়ে পুষ্টিসমৃদ্ধ চাল প্রস্তুত করা হয়। সাধারণ চালের তুলনায় পুষ্টি চালে বেশি মাত্রায় থায়ামিন, নিয়াসিন, জিঙ্ক, আয়রন, ফাইবার ও প্রোটিন  থাকায় মানুষ ডায়াবেটিস, ক্যান্সার, কিডনি ও দীর্ঘমেয়াদি জটিল রোগ থেকে মুক্তি পেতে পারে। 


প্রতিমন্ত্রী আজ রাজধানীর সিরডাপ মিলনায়তনে মহিলা ও শিশু বিষয়ক মন্ত্রণালয়, খাদ্য মন্ত্রণালয় এবং বিশ্ব খাদ্য কর্মসূচির যৌথ আয়োজনে দু’দিনব্যাপী পুষ্টি চাল বিতরণ বিষয়ে বার্ষিক পর্যালোচনা ও পরিকল্পনা কর্মশালায় প্রথম দিনের সমাপনী পর্বে প্রধান অতিথির বক্তব্যে এসব কথা বলেন। 


ইন্দিরা বলেন, মহিলা ও শিশু বিষয়ক মন্ত্রণালয় এবং খাদ্য মন্ত্রণালয় যৌথভাবে পুষ্টি চালের মান নিয়ন্ত্রণ ও বিতরণে কাজ করছে। পুষ্টি চালের চাহিদা মেটানোর জন্য সাতটি কার্নেল কারখানা ও ১১০টি মিক্সিং মিল স্থাপন করা হয়েছে। 


প্রতিমন্ত্রী এসময় পুষ্টি চাল বিতরণ ও পুষ্টি সমৃদ্ধ করতে টেকনিক্যাল সহযোগিতা করার জন্য বিশ্ব খাদ্য কর্মসূচি এবং নিউট্রেশন ইন্টারন্যাশনালকে ধন্যবাদ জানান।

মহিলা বিষয়ক অধিদপ্তরের মহাপরিচালক রাম চন্দ্র দাসের সভাপতিত্বে কর্মশালায় বিশেষ অতিথি হিসেবে উপস্থিত ছিলেন মহিলা ও শিশু বিষয়ক সচিব মোঃ সায়েদুল ইসলাম, খাদ্য মন্ত্রণালয়ের অতিরিক্ত সচিব খাজা আব্দুল হান্নান, ডব্লিউএফপি কান্ট্রি রিপ্রেজেনটেটিভ আলফা বাহ। কর্মশালায় আরো উপস্থিত ছিলেন ডব্লিউএফপির সিনিয়র অ্যাডভাইজর আতাউর রহমান ও নিউট্রিশন ইন্টারন্যাশনালের খায়রুল আলমসহ মন্ত্রণালয়, দপ্তরসংস্থা এবং বিভিন্ন উন্নয়ন সংস্থার প্রতিনিধিবৃন্দ।
#
আলমগীর/পাশা/সাহেলা/রাহাত/সঞ্জীব/মাহমুদ/জয়নুল/২০২১/১৮৪০ঘণ্টা  
তথ্যবিবরণী                                                                                                                                      নম্বর : ৬১২০
দেশের ওয়ার্ডে ওয়ার্ডে ভ্যাকসিন দেওয়া হবে
                                         -- স্বাস্থ্যমন্ত্রী
ঢাকা, ১৪ পৌষ (২৯ ডিসেম্বর) :


স্বাস্থ্য ও পরিবার কল্যাণ মন্ত্রী জাহিদ মালেক বলেছেন, সরকার ইতোমধ্যেই ৩১ কোটি ডোজ ভ্যাকসিন জোগানের ব্যবস্থা করেছে। এই ভ্যাকসিন থেকে প্রতি মাসেই প্রয়োজনীয় পরিমাণে ভ্যাকসিন দেশে চলে আসছে। এর মধ্যেই ৭ কোটি প্রথম ডোজ, ৫ কোটি ডাবল ডোজ সহ মোট ১২ কোটি ডোজ ভ্যাকসিন দেয়া সম্ভব হয়েছে।  দেশের চাহিদা পূরণ করতে বুস্টার ডোজসহ মোট ২৮ কোটি ডোজ ভ্যাকসিন প্রয়োজন হবে। সেক্ষেত্রে সরকারের ৩১ ডোজ ভ্যাকসিন হাতে পাওয়ার সংস্থান করা গেছে। কাজেই বুস্টার ডোজসহ লক্ষ্যমাত্রা পূরণে ২৮ কোটি ডোজ ভ্যাকসিন লাগলেও সরকারের হাতে আরো ৩ কোটি ডোজ ভ্যাকসিন থাকবে। আগামী মাস থেকেই সরকার দেশের প্রতিটি ওয়ার্ডে ওয়ার্ডে ভ্যাকসিন দেওয়ার উদ্যোগ নিচ্ছে। আশা করা যায়, আগামী মে-জুনের মধ্যেই সরকার লক্ষ্যমাত্রা পূরণে সক্ষম হবে।

মন্ত্রী আজ রাজধানীর ঢাকা ক্লাবে এসেনশিয়াল ড্রাগস কোম্পানি লিমিটেড (ইডিসিএল) আয়োজিত ইডিসিএলের বার্ষিক জেনারেল মিটিংয়ে প্রধান অতিথি হিসেবে উপস্থিত থেকে এসব কথা বলেন। 


 দেশে ইডিসিএল এর উৎপাদন চাহিদা দিন দিন বেড়েই চলেছে। দেশের পাশাপাশি বিশ্বের বিভিন্ন দেশ থেকে নানারকম ওষুধের উৎপাদনের চাহিদাও পাচ্ছে ইডিসিএল। কিন্তু সে তুলনায় ইডিসিএল স্বয়ংসম্পূর্ণ নয়। অবকাঠামো দুর্বলতা, যন্ত্রপাতির ঘাটতি, ফ্যাক্টরির জায়গা স্বল্পতাসহ এখানে নানারকম সমস্যা রয়েছে। এজন্য ইডিসিএল এর জন্য একটি অত্যাধুনিক মানের কারখানা নির্মাণের বিল এখন একনেকে রয়েছে। এটি দ্রুতই সম্পন্ন হয়ে যাবে। এসব উদ্যোগ সম্পন্ন করার পর ইডিসিএল আরো বেশি শক্তিশালী হবে বলে সভায় জানিয়েছেন স্বাস্থ্যমন্ত্রী।

মন্ত্রী আরো জানান, বাংলাদেশ করোনা মোকাবিলায় বিশ্ববাসীর প্রশংসা পেয়েছে। দক্ষিণ-পূর্ব এশিয়াতে করোনা মোকাবিলায় বাংলাদেশ ১ম হয়েছে। ব্লুমবার্গ প্রশংসা করেছে। ১২০টি হাসপাতালে সেন্ট্রাল অক্সিজেন লাইন করা হয়েছে। ফিল্ড হাসপাতাল করা হয়েছে। হাসপাতালে বেড বাড়ানো হয়েছে। দেশে করোনার সময় কোথাও ওষুধ বা অক্সিজেন সংকট দেখা দেয়নি। চিকিৎসায় সঠিক গাইডলাইন ছিল বলেই করোনা এখন নিয়ন্ত্রণে রয়েছে। সামনে ওমিক্রনে আবার চাপ বাড়তে পারে। সেক্ষেত্রে শুধু ভ্যাকসিন ওমিক্রন ঠেকাবে না। সকলকে স্বাস্থ্যবিধি যথার্থ নিয়মে মানতে হবে। তাহলেই ওমিক্রন ছড়াবে না বলে জানান মন্ত্রী। ওমিক্রন মোকাবিলায় সবাইকে মুখে মাস্ক পড়ারও আহ্বান জানান জাহিদ মালেক।

স্বাস্থ্য সেবা বিভাগের সিনিয়র সচিব লোকমান হোসেন মিয়ার সভাপতিত্বে সভায় আরো উপস্থিত ছিলেন স্বাস্থ্য অধিদপ্তরের মহাপরিচালক প্রফেসর এবিএম খুরশিদ আলম, বঙ্গবন্ধু শেখ মুজিব মেডিকেল বিশ্ববিদ্যালয়ের ভিসি প্রফেসর শারফুদ্দিন আহমেদ, পরিবার পরিকল্পনা অধিদপ্তরের মহাপরিচালক সাহান আরা বানু, ডিজিডিএ এর মহাপরিচালক মেজর জেনারেল মাহবুবুর রহমানসহ অন্যান্যরা। সভায় মূল প্রবন্ধ পাঠ করেন ইডিসিএল এর ব্যবস্থাপনা পরিচালক ডা. এহসানুল কবির।
#

বিএনপির রাজনীতি বুলেট, রক্ত আর লাশের ওপর দাঁড়িয়ে 

     --তথ্য ও সম্প্রচার মন্ত্রী
ঢাকা, ১৪ পৌষ (২৯ ডিসেম্বর) :

তথ্য ও সম্প্রচারমন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘বিএনপির রাজনীতি গণতন্ত্র নয়; বুলেট, রক্ত আর লাশের ওপর দাঁড়িয়ে, এই কারণে তারা গণতান্ত্রিক রীতিনীতি, সংলাপে বিশ্বাস করে না।’ 

আজ রাজধানীর তেজগাঁওয়ে বাংলাদেশ চলচ্চিত্র উন্নয়ন কর্পোরেশন-বিএফডিসি প্রাঙ্গণে বাংলাদেশ চলচ্চিত্র পরিচালক সমিতির ৪০তম প্রতিষ্ঠাবার্ষিকী উপলক্ষ্যে আয়োজিত অনুষ্ঠানে সাংবাদিকদের এক প্রশ্নের জবাবে মন্ত্রী একথা বলেন।

 ‘নির্বাচন কমিশন গঠনে বাংলাদেশে রাষ্ট্রপতি যে সংলাপের আয়োজন করেছে এটি অনেক দেশের জন্য উদাহরণ’ বলেন তথ্য ও সম্প্রচার মন্ত্রী। তিনি বলেন, ‘স্বাধীন, নিরপেক্ষ অংশগ্রহণমূলক নির্বাচন কমিশন গঠন করার জন্যই রাষ্ট্রপতি সংলাপের আয়োজন করেছেন। অনেক দেশেই এ ধরনের কোনো সংলাপ হয় না। এই ভালো উদ্যোগকে তারা প্রশ্নবিদ্ধ করার অপচেষ্টা চালাচ্ছেন তার অন্যতম প্রধান কারণ বিএনপি গণতান্ত্রিক রীতিনীতিতে বিশ্বাস করে না এবং নির্বাচনের মাধ্যমে ক্ষমতায় যাওয়াতেও বিশ্বাস করে না। তারা ক্ষমতায় এসেছে বুলেটের মাধ্যমে, রক্তের ওপর; মানুষের লাশের ওপর পা দিয়ে জিয়াউর রহমান ক্ষমতা দখল করেছে এবং মানুষের লাশের ওপরই ক্ষমতা টিকিয়ে রেখেছিলো।’

 ‘বেগম খালেদা জিয়াও চোরাপথে ক্ষমতায় এসেছে’ উল্লেখ করে ড. হাছান বলেন, ‘বিএনপি গণতন্ত্রের মাধ্যমে, নির্বাচনের মাধ্যমে ক্ষমতায় যাওয়া বিশ্বাস করে না, সবসময় চোরাপথ খুঁজে বেড়ায়। জনগণের ওপর তাদের কোনো আস্থা নেই। সেজন্যই তারা এই নির্বাচন কমিশন গঠন প্রক্রিয়াকে প্রশ্নবিদ্ধ করার অপচেষ্টা চালাচ্ছে। তারা দেশে এমন একটা পরিস্থিতি তৈরির অপচেষ্টা চালাচ্ছে যাতে চোরাপথে ক্ষমতায় যেতে পারে, সেটি কখনো হবে না।’

আওয়ামী লীগের যুগ্ম সাধারণ সম্পাদক হাছান মাহ্‌মুদ বলেন, ‘গতবারও সংলাপের মাধ্যমে একটি অংশগ্রহণমূলক কমিশন গঠন করা হয়েছিলো। সেখানে এমন একজন নির্বাচন কমিশনার স্থান পেয়েছিলেন তিনি সবসময়ই বিরোধী দলের পক্ষ হয়ে কথা বলেন। সুতরাং সংলাপের মাধ্যমে নির্বাচন কমিশন গঠন যে কার্যকর সেটি গতবারও প্রমাণিত হয়েছে। সংলাপে বিভিন্ন রাজনৈতিক দল তাদের মতামত দিচ্ছে এবং রাষ্ট্রপতি বিচার বিশ্লেষণ করে দেশের সংবিধান অনুযায়ী ব্যবস্থা গ্রহণ করবেন। দেশের সংবিধানের ব্যত্যয় ঘটিয়ে কোনো কিছু করার সুযোগ নেই।’ 

এর আগে তথ্যমন্ত্রী চলচ্চিত্র পরিচালকদের সাথে নিয়ে বিএফডিসি প্রাঙ্গণে বঙ্গবন্ধুর প্রতিকৃতিতে ফুলেল শ্রদ্ধা জানান, জাতীয় পতাকা উত্তোলন এবং পায়রা ও বেলুন উড়িয়ে অনুষ্ঠান উদ্বোধন করেন। পাশাপাশি এ উপলক্ষ্যে মন্ত্রী দিনব্যাপী বিনামূল্যে চিকিৎসা ক্যাম্প উদ্বোধন করেন ও কেক কাটেন।

এ উপলক্ষ্যে বক্তৃতায় সমিতির সকলকে অভিনন্দন জানান তথ্য ও সম্প্রচার মন্ত্রী। ড. হাছান বলেন, এদেশে অনেক প্রতিভাবান চলচ্চিত্র পরিচালক রয়েছেন। আমি তাদের দেশ ও সমাজ গঠনে সক্রিয় ভূমিকা রাখতে পারে এমন চলচ্চিত্র নির্মাণের আহ্বান জানাই। চলচ্চিত্র শিল্পের পুনর্জীবনের জন্য প্রধানমন্ত্রী শেখ হাসিনা চলচ্চিত্র শিল্পী কল্যাণ ট্রাস্ট গঠন এবং প্রেক্ষাগৃহ নির্মাণের জন্য সহজতম ঋণ চালু করেছেন। এককভাবে বা বিপণীকেন্দ্রে সিনেমা হল নির্মাণের জন্য দশ কোটি টাকা পর্যন্ত ঋণ সুবিধা চালু হয়েছে, যাতে উদ্যোক্তারা বিনিয়োগে আগ্রহী হন।

চলচ্চিত্র পরিচালক সমিতির সভাপতি সোহানুর রহমান সোহানের সভাপতিত্বে ও মহাসচিব শাহীন সুমনের পরিচালনায় বিএফডিসির ব্যবস্থাপনা পরিচালক নুজহাত ইয়াসমিন, পরিচালক সমিতির সাবেক সভাপতি মুশফিকুর রহমান গুলজার, সহসভাপতি ছটকু আহমেদ, সাংস্কৃতিক ও ক্রীড়া সম্পাদক শাহীন কবির টুটুল প্রমুখ অনুষ্ঠানে বক্তব্য রাখেন। 

#

কোভিড-১৯ সংক্রান্ত সর্বশেষ প্রতিবেদন 

ঢাকা, ১৪ পৌষ (২৯ ডিসেম্বর) :

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২০ হাজার ৯১৪ জনের নমুনা পরীক্ষা করে ৪৯৫ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮৪ হাজার ৫১৮ জন। 

          গত ২৪ ঘণ্টায় ১ জন মৃত্যুবরণ করেছেন। এ পর্যন্ত ২৮ হাজার ৬৩ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪৮ হাজার ৪১৬ জন।

#

ইউনুস/পাশা/সাহেলা/রাহাত/সঞ্জীব/মাহমুদ/রেজাউল/২০২১/১৭১০ ঘণ্টা

শব্দদূষণ কমাতে অপ্রয়োজনীয় হর্ন বাজানো বন্ধ করতে হবে
                                                     - পরিবেশমন্ত্রী
ঢাকা, ১৪ পৌষ (২৯ ডিসেম্বর) :   
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, শব্দদূষণ কমাতে গাড়িচালকদের অভ্যাসগতভাবে অপ্রয়োজনীয় হর্ন বাজানো বন্ধ করতে হবে। এলক্ষ্যে আইনানুগ ব্যবস্থা গ্রহণের জন্য বিদ্যমান আইনের প্রয়োজনীয় সংশোধনের উদ্যোগ নেয়ায় জন্য সংশ্লিষ্টদের নির্দেশ প্রদান করেন তিনি। মন্ত্রী বলেন, উন্নত দেশে কেউই অহেতুক হর্ন বাজায় না। আমাদের দেশেও যাতে ড্রাইভাররা অপ্রয়োজনীয় হর্ন বাজানোর অভ্যাস দূর করে তা নিশ্চিত করতে প্রয়োজনীয় সকল পদক্ষেপ গ্রহণ করতে হবে। 
আজ পরিবেশ, বন ও জলবায়ু পরিবর্তন মন্ত্রণালয়ের সভাকক্ষে অনুষ্ঠিত ‘২০২১-২২ অর্থবছরের এডিপিভুক্ত প্রকল্পসমূহের ওপর নভেম্বর ২০২১ পর্যন্ত বাস্তবায়ন অগ্রগতি পর্যালোচনা’ সভায় সভাপতির বক্তব্যে পরিবেশমন্ত্রী এসব কথা বলেন। 

পরিবেশমন্ত্রী বলেন, শব্দদূষণ বন্ধে হাইড্রলিক হর্ন বন্ধ কার্যকরকরণ এবং অন্যান্য সকল ধরনের শব্দের মানমাত্রা নির্ধারণপূর্বক তা বাস্তবায়ন করতে হবে। মন্ত্রিসভায় শব্দদূষণসহ সকল প্রকার পরিবেশ দূষণ নিয়ন্ত্রণ এবং জলবায়ু পরিবর্তনের ঝুঁকি মোকাবিলায় গৃহীত প্রকল্পসমূহ সর্বোচ্চ গুরুত্ব দিয়ে বাস্তবায়নের জন্য প্রকল্প পরিচালকদের নির্দেশনা প্রদান করেন।
এসময় মন্ত্রণালয়ের উপমন্ত্রী বেগম হাবিবুন নাহার, সচিব মোঃ মোস্তফা কামাল, অতিরিক্ত সচিব (প্রশাসন) ইকবাল আব্দুল্লাহ হারুন, অতিরিক্ত সচিব (উন্নয়ন) সঞ্জয় কুমার ভৌমিক, পরিবেশ অধিদপ্তরের মহাপরিচালক মোঃ আশরাফ উদ্দিন এবং বন অধিদপ্তরের প্রধান বন সংরক্ষক মোঃ আমীর হোসাইন চৌধুরী, প্রকল্প পরিচালকগণসহ মন্ত্রণালয় ও অধীনস্ত দপ্তরের ঊর্ধ্বতন কর্মকর্তাগণ উপস্থিত ছিলেন।

#
দীপংকর/অনসূয়া/গিয়াস/শাম্মী/আসমা/২০২১/১৫৫০ ঘণ্টা
তথ্যবিবরণী                                                                                                                            নম্বর : ৬১১৬

" জীবিকায়ন শিল্প পল্লি" গঠন করা হবে

-এলজিআরডি প্রতিমন্ত্রী

ঢাকা, ১৪ পৌষ (২৯ ডিসেম্বর) :

পল্লি জনগোষ্ঠীর জীবনমান উন্নয়ন, আধুনিকায়ন, সুযোগ সুবিধার সম্প্রসারণ সহ সমন্বিত পল্লি উন্নয়নের লক্ষ্যে পণ‍্য ভিত্তিক "জীবিকায়ন শিল্প পল্লি" গঠন করা হবে বলে জানিয়েছেন স্থানীয় সরকার, পল্লী উন্নয়ন ও সমবায় মন্ত্রণালয়ের প্রতিমন্ত্রী স্বপন ভট্টাচার্য্য।

আজ সকালে রাজধানীর কারওয়ান বাজারে বাংলাদেশ পল্লী উন্নয়ন বোর্ডের পল্লি ভবনের সম্মেলন কক্ষে  মাঠপর্যায়ের সমগ্র জেলা থেকে আগত উপপরিচালক পর্যায়ের কর্মকর্তাদের সম্মেলন অনুষ্ঠানে  প্রধান অতিথির বক্তব্যে   প্রতিমন্ত্রী স্বপন ভট্টাচার্য্য এসব কথা বলেন।

প্রতিমন্ত্রী পরিকল্পিত পল্লি গঠন ও পল্লি উদ‍্যোক্তা তৈরির জন‍্য মাঠ পর্যায়ের কর্মকর্তাদের কার্যকর পদক্ষেপ গ্রহণের আহবান জানান।   

স্বপন ভট্টাচার্য্য বলেন, গ্রামীণ অর্থনৈতিকে সমৃদ্ধ করাই ছিল জাতির পিতার মূল লক্ষ‍্য । সমতাভিত্তিক বৈষম্যহীন ও দারিদ্র্যমুক্ত সমাজ প্রতিষ্ঠায় তিনি আজীবন সংগ্রাম করেছেন। বঙ্গবন্ধুর পল্লি উন্নয়ন দর্শনকে কেন্দ্র করে বিআরডিবি প্রতিষ্ঠালগ্ন থেকেই পল্লি বাংলার আর্থসামাজিক উন্নয়নে অগ্রণী ভূমিকা পালন করে আসছে। কৃষি উৎপাদন বৃদ্ধির পাশাপাশি অকৃষি খাতের উন্নয়নেও উল্লেখযোগ্য অবদান রাখছে।

প্রধানমন্ত্রী শেখ হাসিনা কোভিড-১৯ এ ক্ষতিগ্রস্ত ক্ষুদ্র উদ্যোক্তাদের জন‍্য  বাংলাদেশ পল্লী উন্নয়ন বোর্ডকে ৩০০ কোটি টাকা ঋণ তহবিল বরাদ্দ দিয়েছেন এবং  ৪% সরল সেবামূল‍্যে ২ মেয়াদে উক্ত ঋণ  বিতরণ করা হচ্ছে বলে তিনি উল্লেখ করেন। 

অংশীদারিত্বমূলক ও সমন্নিত পল্লি উন্নয়ন নিশ্চিত হলে প্রতিটি পল্লি উন্নত ও আত্মনির্ভরশীল পল্লিূতে রূপান্তরিত হবে,যার মাধ‍্যমে ২০৪১ সালে বঙ্গবন্ধুর স্বপ্নের সোনার বাংলা বিনির্মাণ সম্ভব হবে বলে আশাবাদ ব‍্যক্ত করেন প্রতিমন্ত্রী।

বিআরডিবির মহাপরিচালক সুপ্রিয় কুমার কুন্ডুর সভাপতিত্বে অনুষ্ঠানে অন‍্যান‍্যের মধ‍্যে দেশের সমগ্র জেলা থেকে আগত উপপরিচালকবৃন্দ বক্তব্য রাখেন।

#

আহসান/অনসূয়া/পরীক্ষিৎ/জাহাঙ্গীর/গিয়াস/শাম্মী/মানসুরা/২০২১/১৫৩০ ঘণ্টা 
তথ্যবিবরণী                                                                                                                            নম্বর : ৬১১৫
নির্বাচন কমিশন গঠন নিয়ে বিতর্ক করার অবকাশ নেই

                                                  - আইনমন্ত্রী

ঢাকা, ১৪ পৌষ (২৯ ডিসেম্বর) :   
আইন, বিচার ও সংসদ বিষয়ক মন্ত্রী আনিসুল হক বলেছেন, নির্বাচন কমিশন গঠনের জন্য আইন হোক- তা তিনিও চান। কিন্তু এবার সে সময় নেই, আর সংসদকে পাশ কাটিয়ে অধ্যাদেশ জারি করা সঠিক হবে না।    
আজ রাজধানীর সেগুনবাগিচায় বাংলাদেশ ক্রাইম রিপোর্টার্স অ্যাসোসিয়েশনের (ক্র্যাব) বার্ষিক সাধারণ সভায় প্রধান অতিথির বক্তব্যে তিনি একথা বলেন।

আইনমন্ত্রী বলেন, ইসি গঠন নিয়ে রাষ্ট্রপতি তাঁর সংলাপ শুরু করে দিয়েছেন। তিনি যে সিদ্ধান্ত দেবেন সে সিদ্ধান্ত অনুযায়ী আগামী নির্বাচন কমিশন গঠন হবে। রাষ্ট্রপতি রাজনৈতিক দলগুলোর সঙ্গে আলোচনা করে নামের প্রস্তাব নেবেন। এর মাধ্যমে হবে সার্চ কমিটি। সেই সার্চ কমিটি যেসব নাম প্রস্তাব করবে, তাদের মধ্যে থেকে রাষ্ট্রপতি নতুন ইসি গঠন করে দেবেন। এই সার্চ কমিটির সদস্য হবেন, আপিল বিভাগের একজন সিনিয়র বিচারপতি, হাইকোর্টের একজন বিচারপতি, পাবলিক সার্ভিস কমিশনের চেয়ারম্যান এবং কম্পট্রোলার এন্ড অডিটর জেনারেল। এরা সবাই সাংবিধানিক পদে অধিষ্ঠিত। আর দুজন হবেন সিভিল সোসাইটির সদস্য।

সার্চ কমিটিতে রাজনৈতিক দলের কেউ নেই। সরকারি দলের কেউ নেই। সার্চ কমিটি দশজনকে নির্বাচন করে রাষ্ট্রপতির কাছে নাম পাঠাবেন। সুতরাং নির্বাচন কমিশন গঠন নিয়ে কোনো বিতর্ক করার অবকাশ আছে বলে মনে হয় না বলেও উল্লেখ করেন আইনমন্ত্রী।

মন্ত্রী বলেন, বাংলাদেশে ডিজিটাল নিরাপত্তা আইনের প্রয়োজন আছে। কিন্তু এর কিছু অপব্যবহার ও দুর্ব্যবহার হয়েছে। এটা যাতে বন্ধ হয় সেজন্য পদক্ষেপ নেওয়া হয়েছে। এখন কোনো সাংবাদিককে মামলা হবার সঙ্গে সঙ্গে গ্রেফতার করা হয় না। আগে যাচাই-বাছাই হয়। ডিজিটাল নিরাপত্তা আইন বাক-স্বাধীনতা ও সংবাদ মাধ্যমের স্বাধীনতা খর্ব করার জন্য করা হয়নি।

আনিসুল হক বলেন, দেশের আইনশৃঙ্খলা রক্ষার দায়িত্ব সবার। সাংবাদিক ও আইনশৃঙ্খলা বাহিনীর মধ্যে যে সুসম্পর্ক, তা খুবই গভীর। আমাদের দেশে যত টকশো হয়, এত টকশো অন্য দেশের গণমাধ্যমে হয় না। বাক-স্বাধীনতা নাই তা বলা যাবে না। বস্তুনিষ্ঠ সাংবাদিকতাও হচ্ছে।

ক্র্যাব সভাপতি মিজান মালিকের সভাপতিত্বে ও সাধারণ সম্পাদক আলাউদ্দিন আরিফের সঞ্চালনায় অনুষ্ঠানে র‌্যাপিড অ্যাকশন ব্যাটালিয়ন (র‌্যাব) এর মহাপরিচালক চৌধুরী আবদুল্লাহ আল-মামুন, দৈনিক যুগান্তর পত্রিকার সম্পাদক সাইফুল আলম, ঢাকা রিপোর্টার্স ইউনিটির সভাপতি নজরুল ইসলাম মিঠু প্রমুখ বক্তৃতা করেন।
#

২০২০ সালের ডিগ্রি ১ম বর্ষের পরীক্ষা আগামীকাল থেকে শুরু
খুলনা, ১৪ পৌষ (২৯ ডিসেম্বর) :

২০২০ সালের ডিগ্রি পাস ও সার্টিফিকেট কোর্স ১ম বর্ষ পরীক্ষা এবং ২০১৮ সালের ডিগ্রি পাস ও সার্টিফিকেট কোর্স পুরাতন সিলেবাস (বিশেষ) এর পরীক্ষা সারাদেশে একযোগে আগামীকাল বৃহস্পতিবার থেকে শুরু হবে। সাপ্তাহিক ও সরকারি ছুটি ব্যতিরেকে প্রতিদিন বেলা ১টা ৩০ মিনিট থেকে এ পরীক্ষা শুরু হবে। ২০২০ সালের ডিগ্রি ১ম বর্ষের পরীক্ষা ২০২২ সালের ২৯ জানুয়ারি শেষ হবে।
 ২০১৮ সালের ডিগ্রি পাস ও সার্টিফিকেট কোর্স পুরাতন সিলেবাস (বিশেষ) পরীক্ষা ঢাকা মহানগরের হাবিবুল্লাহ বাহার কলেজ, শান্তিনগর, ঢাকা কেন্দ্রে অনুষ্ঠিত হবে। সকাল ৯টায় এই পরীক্ষা শুরু হবে। এ পরীক্ষা শেষ হবে ২০২২ সালের ৭ ফেব্রুয়ারি।

জাতীয় বিশ্ববিদ্যালয়ের গাজীপুর  ক্যাম্পাসে পরীক্ষা সুষ্ঠুভাবে সম্পন্ন করার জন্য কন্ট্রোল রুম খোলা হয়েছে। জরুরি প্রয়োজনে ০২-৯২৯১০১৭/০২-৯২৯১০৩৮ নম্বরে যোগাযোগের জন্য সংশ্লিষ্ট সকলকে অনুরোধ করা হয়েছে। পরীক্ষা সংক্রান্ত সকল তথ্য ও নির্দেশনা জাতীয় বিশ্ববিদ্যালয়ের ওয়েবসাইট www.nu.ac.bd এবং www.nu.ac.bd/degree -এ পাওয়া যাবে। 

#

প্রখ্যাত শ্রমিক নেতা আবু সুফিয়ানের ৪৯তম শাহাদতবার্ষিকী পালিত

খুলনা, ১৪ পৌষ (২৯ ডিসেম্বর) :

প্রখ্যাত শ্রমিক নেতা এবং শ্রম ও কর্মসংস্থান প্রতিমন্ত্রী বেগম মন্নুজান সুফিয়ান এর স্বামী শহিদ অধ্যাপক আবু সুফিয়ান বীর প্রতীক এর ৪৯তম শাহাদতবার্ষিকী পালিত হয়েছে। দিবসটি উপলক্ষ্যে দোয়া ও মিলাদ মাহফিল অনুষ্ঠিত হয়। এছাড়া কোরআন তিলওয়াতসহ দিনব্যাপী বিভিন্ন কর্মসূচি পালন করা হয়।

আজ খুলনা মহানগরীর দৌলতপুরের সাহেব পাড়ায় অধ্যাপক আবু সুফিয়ান এর কবর প্রাঙ্গণে  দোয়া মাহফিল অনুষ্ঠিত হয়।

দিবসটি উপলক্ষ্যে  সকালে খুলনা মহানগর আওয়ামী লীগের উদ্যোগে খুলনা সিটি কর্পোরেশনের মেয়র তালুকদার আব্দুল খালেক এর নেতৃত্বে একটি শোক র‌্যালির আয়োজন করা হয়। র‌্যালিটি দৌলতপুর মুহসীন মোড় শহিদ অধ্যাপক আবু সুফিয়ান এর স্মৃতিস্তম্ভ হতে শুরু হয়ে সাহেবপাড়া কবর প্রাঙ্গণে গিয়ে শেষ হয়।
শ্রম ও কর্মসংস্থান মন্ত্রণালয়ের পক্ষে মন্ত্রণালয়ের সচিব মো.এহছানে এলাহী এবং কলকারখানা ও প্রতিষ্ঠান পরিদর্শন অধিদপ্তরের মহাপরিদর্শক মো নাসির উদ্দীন আহমেদ দৌলতপুরে মহসীন মোড়স্থ শহিদ অধ্যাপক আবু সুফিয়ান এর স্মৃতিস্তম্ভে পুষ্পস্তবক অর্পন করেন এবং শোক র‌্যালি ও মিলাদ মাহফিলে অংশ নেন।
উল্লেখ্য আন্তর্জাতিক খ্যাতিসম্পন্ন প্রখ্যাত শ্রমিক নেতা, বীর প্রতীক খেতাব প্রাপ্ত বীর মুক্তিযোদ্ধা, তৎকালীন জাতীয় শ্রমিকলীগের কেন্দ্রীয় কমিটির সহসভাপতি, আওয়ামী লীগের খুলনা জেলা শ্রম বিষয়ক সম্পাদক অধ্যাপক আবু সুফিয়ান দৌলতপুরে মুহসীন মোড়ে ১৯৭২ সালের ২৮ ডিসেম্বর আততায়ীর গুলিতে শাহাদত বরণ করেন।
#

ক্ষুধা ও দারিদ্র্যমুক্ত রাষ্ট্রগঠনে বিশেষ কর্মপরিকল্পনা গ্রহণ করা হয়েছে
                                                              - আবুল হাসানাত
গৌরনদী (বরিশাল), ১৪ পৌষ (২৯ ডিসেম্বর) :   
প্রধানমন্ত্রী শেখ হাসিনার সরকার ক্ষুধা ও দারিদ্র্যমুক্ত একটি উন্নত সমৃদ্ধ রাষ্ট্রগঠনে ‍‘রূপকল্প ২০৪১’ কে সামনে রেখে বিশেষ কর্মপরিকল্পনা গ্রহণ করেছে। সরকারের লক্ষ্য বাস্তবায়নের পূর্বশর্ত স্থিতিশীল আইনশৃঙ্খলা পরিস্থিতির উন্নয়ন ও অভ্যন্তরীণ শান্তি-শৃঙ্খলা নিশ্চিতকরণ। দুর্নীতি, মাদক ও সন্ত্রাসবাদের বিরুদ্ধে সরকার ঘোষিত জিরো টলারেন্স নীতি অনুসরণ করে মানুষের নিরাপদ জীবন ও শান্তিপূর্ণ বাংলাদেশ গঠন করতে হবে। 

আজ বরিশাল জেলার গৌরনদীস্থ সেরালের নিজ বাসভবন চত্বরে গৌরনদী উপজেলা প্রশাসনের বিভিন্ন পর্যায়ের কর্মকর্তাদের সাথে পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ মতবিনিময়কালে প্রধান অতিথির বক্তব্যে এসব কথা বলেন। 

হাসানাত বলেন, একটি দক্ষ, সেবামুখী, কল্যাণধর্মী ও দায়বদ্ধ জনপ্রশাসন গড়ে তুলতে এবং বাংলাদেশকে উচ্চমধ্যম আয়ের দেশ হিসেবে পরিণত করতে প্রশাসনের সর্বস্তরের কর্মকর্তা-কর্মচারীদের সততা, নিষ্ঠা ও আন্তরিকতার সাথে কাজ করতে হবে। বর্তমান সরকারের নির্বাচনি ইশতেহার ঘোষিত অঙ্গীকার বাস্তবায়নে সুশাসন নিশ্চিত করতে হবে। 
আবুল হাসানাত আবদুল্লাহ্ গৌরনদী উপজেলার চলমান স্বাস্থ্য, শিক্ষা, বিদ্যুৎ, কৃষি, বনায়ন ও ভৌত অবকাঠামো খাতে গৃহীত প্রকল্পসমূহ নির্দিষ্ট সময়সীমার মধ্যে স্বচ্ছতার সাথে বাস্তবায়নের পরামর্শ দেন।  
মতবিনিময় সভায় অন্যান্যের মধ্যে উপজেলা পরিষদের চেয়ারম্যান, উপজেলা নির্বাহী কর্মকর্তাসহ সংশ্লিষ্ট কর্মকর্তাগণ উপস্থিত ছিলেন।  

